
sþ. 186. Tillaga til þingsályktunar [107. mál]
um breytta skipun strandferða.

Flm.: Gísli Jónsson, Sigurður Ágústsson.

Alþingi ályktar að kjósa 2 menn hlutbundinni kosningu í sameinuðu Alþingi
til þess að framkvæma á því athugun, hvort tiltækilegt sé með breyttri skipan á
rekstri strandferða á vegum Skipaútgerðar ríkisins að draga úr kostnaði af þeim
rekstri, án þess að á nokkurn hátt sé skert sú þjónusta, er strandferðirnar veita
landsmönnum nú.

Skal athugun lokið og tillögum skilað til ríkisstjórnarinnar fyrir 1. júlí n. k,

Greinargerð.

Með stofnun Eimskipafélags Íslands árið 1914 er hafinn undirbúningur að því,
að Íslendingar tæki sjálfir í sínar hendur vöru- og fólksflutninga að og frá land-
inu og með ströndum fram. Höfðu flutningar þessir verið þá árum saman í höndum
erlendra aðila og gefizt misjafnlega. Félagið lætur þá þegar smíða 2 skip, annað
til þess að annast flutninga að og frá Suður- og Vesturlandi, en hitt að og frá
Norður- og Austurlandi. Með þessu voru sameinaðir flutningarnir milli landa og
milli hafna innanlands, eftir því sem tök voru á með svo litlum skipastól.

Áður en þessi skip tóku til starfa, hafði fyrri heimsstyrjöldin skollið yfir, og
samtímis kom röskun á allar skipaferðir. Reynt var þó að halda þessum ferðum á
árinu 1915, en það haust strandaði Goðafoss, sem annast skyldi ferðir til Norður-
og Austurlands, og verður þá. um alllangt skeið breyting á ferðunum. Við þetta
bættist svo, að önnur skipafélög, sem haldið höfðu uppi siglingum til landsins og
umhverfis það, sendu þessi skip sín í siglingar erlendis, svo að Íslendingar stóðu
andspænis þeim vanda að verða að bjarga sér sjálfir með samgöngur allar, jafnt
á milli landa sem meðfram ströndum landsins. Eimskipafélag Íslands hafði þá
eignazt annað skip í stað Goðafoss, að visu bæði eldra og óhentugra, en það bætti
þó nokkuð úr flutningaþörfinni, þótt það fullnægði henni á engan hátt og sízt af
öllu þeim þættinum, sem sneri að strandsiglingunum. Og með því að félagið hafði þá
enga möguleika fjárhagslega til þess að auka skipastól sinn, réðst ríkissjóður í það
að kaupa strandferðaskip árið 1917 og að reka það á sinn kostnað undir stjórn
Eimskipafélagsins. Þótt hér væri um tvo aðila að ræða, er voru eigendur að þeim
skipum, sem önnuðust hvort tveggja, flutning ana landa á milli og siglingar með-
fram ströndum landsins, þá var siglingum þessum þó stjórnað af einum og sama
aðila, en það þótti þá frumskilyrði fyrir því, að skipin yrðu öll notuð á sem beztan



hátt og ferðir þeirra nýttar til hagsbóta fyrir þjóðina, svo sem bezt mátti verða.
Þessi skipan siglingamálanna hélzt óbreytt til ársins 1922, að strandferðaskip rík-
isins strandar.

Þegar hér var komið málum, var fyrri heimsstyrjöldinni löngu lokið. Siglingar
í álfunni höfðu komizt í sitt fyrra horf, og ýmis erlend skipafélög höfðu aftur
hafið siglingar til Islands og á ýmsar hafnir umhverfis landið. Eimskipafélagið
hafði þá einnig bætt skipastól sinn, þótt það hefði ekki fengið neitt skip til þess
sérstaklega að annast strandsiglingarnar. Þótti því eðlilegt, að ríkissjóður léti smíða
nýtt skip í stað þess, sem strandað hafði, og því yrði ráðstafað til strandsiglinga
undir stjórn Eimskipafélagsins á sama hátt og fyrr hafði veríð gert. Kom það skip
til landsins vorið 1923 og hóf þegar strandferðir.

Nokkrum árum síðar er Skipaútgerð ríkisins sett á stofn. Var henni falið hvort
tveggja í senn, útgerðarstjórn strandsiglinga og landhelgisgæzlunnar. Þótti þá ekki
nægilegt að hafa eitt skip í strandferðum, og því haldið fram, að fjárhagslega
mundi miklu betra fyrir ríkissjóðinn að kaupa annað strandferðaskip til og hafa
þannig tvö skip í þessum ferðum, líkt og verið hafði um aldamótin síðustu. Var
fallizt á þessi rök og ríkissjóði heimilað að kaupa annað skip í trausti þess, að við
það batnaði afkoma Skipaútgerðar ríkisins.

Hér skulu ekki rakin þau mistök, sem urðu í sambandi við hin nýju skipa-
kaup, þau eru svo alkunn, en aðeins bent á, að fljótt kom í ljós, að nú voru engan
veginn nægjanleg verkefni fyrir bæði strandferðaskipin í strandsiglingum, enda
höfðu þá hin önnur skipafélög aukið allverulega siglingar meðfram ströndum
landsins, svo að skipin eltu oft hvert annað skipulagslaust á sömu hafnirnar, og
hefði eitt skip oft mátt gera sama gagn og öll, sem á ferðinni voru, ef nokkur
samvinna hefði átt sér stað á milli aðilanna um skipulagningu ferðanna. Og með
því að skip skipafélaganna höfðu jafnan beint samband við útlönd í hverri ferð,
stóðu þau betur að vígi í samkeppninni en strandferðaskipin, með þeim árangri,
að tapið á strandferðunum fór sívaxandi. Var þá horfið að því að taka það skipið,
sem betra var og smíðað var sérstaklega til þess að þjóna þjóðinni í strandsigl-
ingunum, og það látið sigla landa á milli um sumarmánuðina og reynt að skapa á
þennan hátt frekara verkefni fyrir Skipaútgerðina. Með þessu var Skipaútgerðin
horfin frá því að veita fólkinu þá þjónustu, sem strandferðaskipin gátu veitt því
og áttu að veita því samkvæmt þeim fyrirmælum, sem gefin voru, er Alþingi heim-
ilaði fé úr ríkissjóði til skipakaupanna.

Það kom brátt i ljós, að þessi nýja skipan málanna var bæði óvinsæl meðal
þjóðarinnar og bætti auk þess á engan hátt úr hallarekstri útgerðarinnar, enda
hafði það skipið, sem tekið var í milIilandasiglingarnar, engin skilyrði til að laða
að sér farþega, er fara vildu landa á milli, og hitt skipið, sem haldið var i strand-
ferðunum, enn minni skilyrði til þess að uppfylla þær kröfur, sem til slíkra skipa
varð að gera. Taldi þjóðin, að hér hefðu miklar vanefndir á orðið. Hún vildi ekki
sætta sig við þetta ofan á síhækkandi fjárframlög ríkissjóðs til strandferðanna.
Var þá leitað heimilda til þess að selja annað strandferðaskipið og kaupa i þess
stað nýrra, stærra og betra skip til strandferðanna. og féllst Alþingi á að veita slíka
heimild. En þá gerist það, að betra skipið er selt úr landinu, og þjóðinni boðið upp
á hinn lakari kostinn. Skyldi nýja skipið útbúið þannig, að sigla mætti því með
farþega landa á milli, jafnt og i strandsiglingum, ef reynslan sýndi, að ekkert verk-
efni yrði fyrir það i strandferðum. Kom þetta skip til landsins í byrjun síðari
heimsstyrjaldarinnar og var þá þegar sett til strandsiglinga.

Meðan á styrjöldinni stóð, komust allar siglingar á ný úr jafnvægi og færðust
mjög í það horf, sem þær voru í í fyrri styrjöld, þ. e. að skipafélögin önnuðust
svo að segja einhliða flutninga landa á milli, en Skipaútgerð ríkisins annaðist
strandsiglingarnar. A þennan hátt komust flutningarnir umhverfis landið að lang-
mestu leyti á eina hönd, þ. e. til Skipaútgerðar ríkisins.

Það leið þó ekki á löngu, þar til ýmsir einstaklingar sáu gróðavon i þvi að

keppa við Skipaútgerðina um flutninga í einstaka landshluta, og risu þannig upp
ýmsir aðilar, sem fóru að annast flutninga umhverfis landið án nokkurs tillags
úr ríkissjóði og högnuðust vel á þVÍ starfi, þótt þeir seldu þjónustu sína allmiklu
lægra verði og drægju þannig allverulega flutninga frá Skipaútgerðinni. Halda
sumir þessir aðilar enn áfram flutningum þessum og sýnast hafa af því góðan
hagnað.

Afkoma hins nýja skips Skipaútgerðarinnar á þessum árum mátti teljast sæmi-
leg, þótt hins vegar hið gamla skip tapaði jafnan stórfé. Vaknaði þá loksins sú
hugsun hjá forráðamönnum stofnunarinnar, að rétt mundi að losa sig við þá byrði
og fá ný og hentug skip í staðinn. Eftir nokkrar bollaleggingar og umræður utan
þings og innan skipaði ríkisstjórnin í júni 1943 fjögurra manna milliþinganefnd til
þess að gera tillögur um nýtt fyrirkomulag strandsíglínga, Starfaði nefndin að
þessum málum um tveggja ára skeið undir forustu þáverandi forstjóra Skipaút-
gerðar ríkisins. Varð nefndin þriklofin í málinu, og skilaði hver hluti sinu áliti
og tillögum í júní 1945. Þykir rétt að taka hér upp nokkur meginatriði úr nefndar-
álitunum.

Í nál. forstjóra Skipaútgerðarinnar segir svo orðrétt:
"Það munu varla vera skiptar skoðanir um það, að samgöngur á sjó meðfram

ströndum landsins eru eitt af höfuðskilyrðunum fyrir heilbrigðri þróun atvinnu-
veganna. En þrátt fyrir það hefur það atvikazt svo, að strandferðum hefur verið
mjög ábótavant. Ræður þar mestu um ónógur og óhentugur skipakostur og skipu-
lagsleysi strandferðamálanna yfirleitt."

Eru þetta orðrétt ummæli þess manns, sem sjálfur hafði þá stjórnað þessum
málum í meira en hálfan annan áratug og m. a. sjálfur ráðið öllu um þann skipa-
kost, sem keyptur hafði verið til ferðanna.

Síðan lýsir forstjórinn samkeppni þeirri, sem Skipaútgerðin á við að búa, og
þeim afleiðingum, sem af henni hljótist, og er það allt í samræmi við það, sem fyrr
er tekið fram í þessari greinargerð. Þá tekur forstjórinn það fram í nál., að milli-
landaferðirnar fari væntanlega í sama horf og áður var, nú þegar ófriðnum er lokið,
þannig að blandað verði saman á ný millilandaferðum og strandferð um, og að slíkt
verði að fyrirbyggja. En það sé aðeins hægt með því, að komið verði upp einni
umhleðsluhöfn í hverjum fjórðungi og verði innflutningsvörunum síðan dreift þaðan
umhverfis landið með strandferðaskipum. sem þá einnig safni útflutningsvörunum
á umhleösluhöfnína. Segir síðan orðrétt í áliti hans:

"Ef gengið er út frá þvi, að millilandaferðirnar verði færðar i það horf, sem
hér að framan hefur verið drepið á, tel ég, að eftirgreind skip og tilhögun á ferðum
þeirra þurfi til að byggja upp fullkomið strandferðakerfi."

Með þetta ákveðna skipulag fyrir augum leggur hann síðan til, að höfð verði
i strandferðunum tvö skip lík og Esja og þrír strandferðabátar, heldur minni en
Skjaldbreið, svo og flóabátur með líku sniði og nú er, þar á meðal 300 smá I. skip í
Borgarnesferðum. eða skip á borð við Laxfoss, eins og hann var. Ætlast hann til,
að ríkissjóður verði eigandi að öllum þeim skipum og bátum og reki þau á sinn
kostnað. Um þetta segir forstjórinn orðrétt í áliti sinu:

"Fari svo, að ekki þyki fært að skipuleggja millilandasiglingarnar á þann hátt,
sem bent hefur verið á hér að framan, er hætt við, að þær falli í svipaðan farveg
og áður var, þ. e. að millilandaskipin sigli nokkuð i strandferðum jafnframt milli-
landaferðunum. Verður þá ekki nægilegt verkefni fyrir allan þann skipakost í
sfrandferðum, sem gert hefur verið ráð fyrir hér að framan."

Nú hefur reynslan sýnt, að siglingarnar hafa fallið i svipaðan farveg og áður
var, þ. e. að millilandaskipin sigla einnig á ströndina i mjög vaxandi mæli, og að
ekki hefur tekizt að koma á hinu fyrirhugaða umhleðslukerfi, sem kosta mundi
íbúanna úti á landsbyggðinni of fjár, nema því aðeins að umhleðslu- og dreifingar-
kostnaðurinn yrði greiddur af ágóða frá millilanda flutningum, en það mun reynast
torvelt, svo lengi sem flutningarnir eru ekki allir á einni hendi. En þegar mönnum

er þetta ljóst, þá er hitt jafnljóst, að ekki er nægilegt verkefni fyrir öll þau skip,
sem keypt voru á sínum tíma til þess að annast allan flutning umhverfis landið.

f séráliti Gísla Jónssonar um þetta mál segir orðrétt:
"Það kom þegar fram í upphafi, að ef gera átti tillögur um nýja skipun strand-

siglinga, yrði að ganga út frá því, að strandferðirnar yrðu framvegis allar á einni
hendi, þ. e. lytu allar einni og sömu stjórn. Á þann há.t var auðveldast að fá fullt
yfirlit yfir flutningaþörfina á hverjum tíma og þá jafnframt hægast að tryggja
nægjanlegan skipakost til ferðanna, án þess þó að fleiri skip væru í ferðunum en
þörf væri á. Um þetta urðu allir nefndarmenn sammála. Skyldu tillögurnar síðan
gerðar með tilliti til þessa samkomulags."

Í þessu áliti er sýnt fram á, að vöruflutningamagnið með skipum útgerðarinnar
komst hæst árið 1943 upp í rúmlega 50 þús. smál., en lækkaði strax á næsta ári
um nærri 7 þús. smál., sem efalaust kom til af því, að þá fóru einnig önnur skip
með vörur á hafnir umhverfis landið. Á því ári hafði farþegatalan komizt hæst upp
í 26 þús. farþega. Tekjur af öllum þessum flutningum urðu þetta ár 6.7 millj. króna.
Flutti þá eitt skipið, Esja, 75% allra farþega og nærri 30% af öllum vörunum.

Þá er í nál. gerður samanburður á rekstrarafkomu eftir því, hvers konar skipa-
kostur er notaður til ferðanna, en hann er sem hér segir:
a. Tvö skip á stærð við Esju að viðbættri Súðinni, sem þá var ístrandferðum.

Áætlað árlegt tap 2.4 millj. króna.
b. Tvö skip á stærð við Esju og einn 300 smál. bátur. Áætlað árlegt tap 1.2 millj.

króna.
c. Esja, Súðin og tveir 300 smál. bátar. Áætlað árlegt tap 800 þús. krónur.
d. Esja og fjórir 300 smál. bátar. Áætlað árlegt tap 800 þús. krónur.
e. Þrjú skip lík og Esja. Áætlað árlegt tap 4 millj. króna.
f. Tvö skip lík og Esja og fjórir 300 smál. bátar ásamt einum 150 smál. bát. Áætlað

árlegt tap 5.6 millj. króna.
Sýnilegt var af þeim gögnum, sem fyrir lágu, að heppilegast mundi að hafa

í ferðunum eitt skip á stærð við Esju og 3-4 báta 300 smál. Með því móti mætti
væntanlega finna bátunum nýtt verkefni, ef flutningaþörfin færi minnkandi. Með
tilvísun til þessara staðreynda lagði Gísli Jónsson til, að leitað yrði tilboða í smíði
eins skips á stærð við Esju og 3-4 báta 300-400 smál. Jafnframt yrði Skipaútgerð-
inni falið að gera rekstraráætlun um þessi skip í strandsiglingum. Ríkisstjórnin
fellst á þessar tillögur. Tilboða í skipin var aflað og síðan heimilað með sérstökum
lögum að láta smíða eitt skip líkt og Esju og tvo 300 smál. báta. Gerði Skipaútgerðin
rekstraráætlun fyrir þessi skip í strandsiglingum, miðað við árið 1947. Skyldi þessi
áætlun vera Alþingi og ríkisstjórn til leiðbeiningar og öruggur mælikvarði á það,
hve mikið fé þyrfti að leggja fram úr ríkissjóði til strandferðanna, eftir að þær
fengju slík skip til umráða.

Í þessum áætlunum er gert ráð fyrir því, að gjöld öll vegna rekstrar Esju verði
2 millj. 640 þús. og tekjur jafnháar á móti. Rekstrargjöld Heklu eru áætluð 2 millj.
785 þús. og jafnháar tekjur á móti. Rekstrargjöld 300 smál. báts 739.4 þús. og
tekjur 542 þús., eða rekstrarhalli 197.4 þús. Og rekstrargjöld Breiðafjarðarbáts
173 smál. 714 þús., en tekjur á móti 500 þús., eða 214 þús. króna rekstrarhalli. Allur
rekstrarhallinn á ferðunum var þá áætlaður rúmlega 411 þús. Hér við skyldi þó
bæta áætluðum sameiginlegum kostnaði, 300 þús., og auk þess afskriftum af skip-
unum og vöxtum af höfuðstól. Látnir eru fylgja þessari áætlun til samanburðar
rekstrarreikningar fyrir árið 1944, er sýndu, að framlag ríkissjóðs til strandferð anna
það ár varð um 2.5 millj.

A þessari glæsilegu áætlun frá stofnuninni um stórkostlegan sparnað í rekstri
strandferð a við að fá ný og hentugri skip byggði Alþingi heimildina til skipakaupanna.

Útkoman á þessum rekstri varð hins vegar allt önnur og miklu óhagstæðari
fyrir ríkissj óðinn. Árið 1947 var framlag ríkissjóðs um 2.2 millj. í stað þess, að
áætlað hafði verið 711 þús. Var hér um að ræða þrefaldan kostnað á fyrsta ári.

1M8 hækkar framlagið upp í 4.6 millj. eða nærri sjöfalda áætlunarupphæðina. Eykst
framlagið þannig ár frá ári og nær hámarki 1952, en þá er það 7.8 millj. eða um
ellefufalt frá frumáætluninni. Hafði þó Skipaútgerðinni bætzt eitt skip, ÞyrilI, sem
sýndi nærri 600 þús. króna rekstrarhagnað á því ári, en hæst hafði það skip komizt
í rekstrarhagnaði í rúmlega 1.1 millj. árið áður, og hefur sá hagnaður jafnan verið
notaður til að lækka rekstrartap annarra strandferðaskipa. þótt útgerðarmenn og
sjómenn um land allt litu svo á, að hann hefði átt að nota til lækkunar á olíuverði,
á meðan ekki var sett sama verð á olíu um land allt.

Þegar farið er yfir skýrslur og reikninga Skipaútgerðarinnar á þessu tímabili,
verður ljóst, að meginástæðan fyrir þessari ömurlegu rekstrarútkomu er hrað-
minnkandi vöru- og farþegaflutningur, og það svo, að sýnilegt er. að skipin hafa
engan veginn nægileg verkefni, enda er nú komið aftur í hið fyrra far, að bezta
skipið er tekið allt sumarið til millilandasiglinga í stað strandferða og að önnur
skip en skip Skipaútgerðar ríkisins annast strandferðir í hraðvaxandi mæli. Sýna
eftirfarandi samanburðartölur þetta ljóst.

Árið 1952 flytja skip Skipaútgerðarinnar alls 32 þús. smál. af vörum á móti 50
þús. smál. 1943 og rúml, 17 þús. farþega á móti 26 þús. 1943, og er þó hér innifalið
í vörumagn og farþegar, sem flutt er landa á milli, sem ekki þekktist 1943. Auk
þessara flutninga flytja skipin nærri 59 þús. smál, af olíu, en af þessu magni flytur
Þyrill 57 þús. smál., svo að þetta raskar ekki samanburðinum, þar sem um enga
slíka olíuflutninga var að ræða 1943.

Þegar enn fremur er litið á þróunina á öllum sviðum viðskipta og athafna um
land allt frá 1943, hljóta þessi straumhvörf á flutningunum frá Skipaútgerðinni að
vekja undrun, og því er það mjög svo aðkallandi að fá rannsakað til hlítar, hvað
gera mætti nú til þess að bæta úr þessu, þar sem sýnilegt er, að grundvöllurinn,
sem kaup hinna nýju skipa voru byggð á, er ekki lengur til staðar til að byggja á.

Þá þykir rétt að benda á, að nú er í fyrsta skipti gert ráð fyrir því, að rtkis-
sjóður greiði framlag vegna rekstrar Þyrils. Nemur þetta framlag 228 þús. kr. Er
þetta talið stafa af því, að nú komi olíufélögin til þess að hafa nægan skipakost til
þess að annast sjálf dreifingu olíunnar, en við það tapast einokunaraðstaða Skipa-
útgerðarinnar, er hún hefur haft undanfarin ár, en hefur beinlínis verið útgerðar-
mönnum í óhag, eins og bent hefur verið á, svo að reikna verði með þessu rekstrar-
tapi á n. k. ári. Sýnir þetta bezt, að Skipaútgerðin þolir ekki frjálsa samkeppni, ekki
heldur í olíuflutningum og það á móti aðilum, sem hafa ekki haft á sér neitt sérstakt
orð fyrir að selja vöru eða flutninga sér í óhag. Er því sýnilegt, að mjög er aðkall-
andi að gera hér einhverja breytingu á, því að varla mun þjóðin una því lengi, að
Skipaútgerðin láti olíuskip ríkisins elta að þarflausu olíuskip annarra á sömu hafnir
með stórkostlegu framlagi úr ríkissjóði og sömu flutningsgjöldum. Annars sækir
Skipaútgerðin það mjög fast í tillögum sínum til þingsins að fá hér einkaaðstöðu til
olíuflutninganna og telur, að fólkið muni ekkert um að greiða sem svarar 10 kr.
hærra gjald á hverja smálest olíu, sem mundi þá gefa Skipaútgerðinni um 1 millj.
króna rekstrarhagnað á olíuflutningunum og lækka þá að sama skapi heildartap
strandferðaski panna.

ÞÓ að öll milliþinganefndin væri sammála um það, að strandferðirnar mættu
ekki falla í sama farveg eftir ófriðinn og þær höfðu áður verið í, og þótt i raun og
veru allir nefndarmenn óttuðust, að svo myndi fara, ef ekkert yrði gert til þess að
stöðva þá þróun, var það Gísli Jónsson einn nefndarmannanna, sem gerði ákveðna
tillögu í þessu máli hér að lútandi, sbr. 2. tölulið í nál. hans, en þar leggur hann til,
"að ríkisstjórnin leiti nú þegar samvinnu við Eimskipafélag íslands um skipulagn-
ingu á strandsiglingum og millilandasiglingum, svo og að' semja um fullkomna
verkaskiptingu á flutningum á milli þessara aðila". Hann leggur enn fremur til
undir tölulið 3 í nál., "að þegar ofanrituðum verkefnum er lokið, verði nefndinni
eða öðrum aðila falið að gera tillögur þær um skipun strandsiglinga, sem til var
ætlazt í fyrrnefndu bréfi ráðuneytisins frá 28. júní 1943".

Ráðuneytið sinnti aldrei hvorugri þessari tillögu. Hins vegar var fallizt á til-
lögu G. J. undir tölulið 1, að leita tilboða í ný skip eins og þar um ræðir.

Við flm. teljum mjög misráðið, að aldrei skuli hafa verið leitað eftir samkomu-
lagi við Eimskipafélag Íslands um skipulagningu strandsiglinga og míllílandastgl-
inga, eins og lagt var til árið 1945. Hefði svo verið gert. væru þessi mál án efa miklu
betur skipulögð en raun ber vitni um. Síðan hafa orðið miklar breytingar bæði á
strandsiglingunum og millilandasiglingunum, sem gert hafa þessi mál öll margfalt
óhagstæðari fyrir Skipaútgerð ríkisins. Samband ísl. samvinnufélaga hefur á þessu
tímabili komið upp miklum og góðum skipastól og beitt honum, sem eðlilegt er, til
þess að flytja vörur og fólk landa á milli og með ströndum fram innanlands, með
þeim árangri, að hér hefur Skipaútgerðin fengið sterka samkeppni um flutníngana,
sem að líkindum fer mjög vaxandi, ef ekkert er aðhafzt. Eimskipafélag Íslands hefur
stóraukið sinn flota og beitir honum nú meir en áður í strandsiglingarnar, og flug-
vélar og sérleyfisbifreiðar auka í stórum stíl fólksflutninga sína, jafnt vetur sem
sumar, og allt gert til þess, að þessi þjónusta nái til sem allra flestra íbúa landsins,
hvar svo sem þeir búa, þar með talið til íbúa Grímseyjar, eins og kunnugt er. Er í
þessu gífurleg öryggisþjónusta fyrir þetta fólk og einna stærsti liðurinn í því að við-
halda jafnvægi í byggð landsins. Frá þessari stefnu verður því ekki vikið, heldur
farið enn lengra inn á hana í framtíðinni.

Við flm. höfum á tveimur þingum í röð borið fram þáltill. þess efnis, að leita
skyldi samninga við Eimskipafélag íslands og Samband ísl. samvinnufélaga um, að
þessir aðilar tækju að sér strandsiglingarnar og fengju afhent þau skip, sem ríkis-
sjóður er eigandi að og höfð eru í strandferðunum, jafnframt því sem bæta skyldi
þjónustu þá, sem almenningi er í té látin og farið hefur minnkandi í ýmsum lands-
hlutum þrátt fyrir aukinn skipakost. Má t. d. benda á hina algerlega óviðunandi
þjónustu Skipaútgerðarinnar við öll Breiðafjarðarhéruðin. Beztu skipin, Hekla og
Esja, hafa þar aldrei viðkomur, aðeins eitt skip af fjórum, sem Skipaútgerðin hefur
í strandferðum. er látið þjóna þessu svæði, og það er Skjaldbreið, annað þeirra,
sem minnsta hafa möguleika til þess að uppfylla þarfir fólksins. A meðan Esja hin
eldri og Súðin önnuðust þessar ferðir, höfðu þessi skip reglubundnar viðkomur á
leiðum sínum frá Reykjavík til Vestur- og Norðurlands og þaðan aftur til Reykja-
víkur. Nú er hins vegar ógerlegt að fá vörur frá Austur- og Norðurlandi til Breiða-
fjarðarhafna nema með umhleðslu í Reykjavík, með þeim árangri, að vörurnar
spillast og á þær leggst margfaldur aukakostnaður, miðað við, að hægt væri að taka
þær beint, svo sem áður var. Hefur það engan árangur borið, þótt sýslunefndir hafi
ár eftir ár sent Skipaútgerðinni áskoranir um að láta Esju og Heklu hafa viðkomur
á Breiðafjarðarhöfnum til að færu samgöngurnar í ekki lakari farveg en áður var.

Við töldum, að með því að semja við þessi félög mætti spara ríkissjóði milljóna-
útgjöld, án þess að þjónustan við fólkið í landinu yrði á nokkurn hátt rýrð, og höf-
um vísað til þess sem reynslan hefur J>ýnt um árangurinn af því, að sérleyfisferðir
póststjórnarinnar voru lagðar niður og afhentar einstaklingum, sem gefið hafa fólk-
inu síðan margfalt betri þjónustu, um leið og ríkissjóður sparar sér milljónir árlega
á þessu fyrirkomulagi.

Meiri hluti Alþingis hefur sýnt það, svo að ekki verður um deilt, að hann vill
ekki, að þessi háttur verði hafður á hvað strandsiglingarnar snertir. Með tilvísun til
þess og til þeirrar röskunar, sem orðið hefur á kerfi samgangnanna, svo sem bent
hefur verið á hér, verður ekki hjá því komizt að athuga möguleika á nýrri skipan
strandsiglinga, ef koma á í veg fyrir áframhaldandi stóraukinn fjáraustur úr ríkis-
sjóði frá ári til árs, án þess að þjónusta batni, heldur verði og lakari með ári hverju.

